
紅梅翠竹山雉圖
维基文库 � 免费全文 � CC BY-SA 4.0

紅梅翠竹山雉圖

作者：王冕　元

本作品收錄於《列朝詩集/甲前05》

游絲冉冉游雲暖，翠石凝香上花短。

管弦不動白日遲，可是江南舊亭館。

湘簾隔竹翠雨濃，玉肌醉染胭脂紅。

文章羽毛亦自好，轉首似覺懷春風。

去年我過長洲苑，落日淡煙芳草淺。

滄浪池畔野景生，姑蘇臺上離情遠。

今年買棹游西湖，西湖景物殊非初。

黃金白璧盡塵土，朱闌玉砌荒蘼蕪。

東園寂寞西園靜，梧桐葉落銀床冷。

十二樓前蛛網縣，見畫令人發深省。

此元朝作品在全世界都属于公有领域，因为作者逝世已经超过100年，且作品于1931年1

月1日之前出版。

